
ఇదె నాదుముఖభంగ మీక్షింపు; నాదు - కొదవ నీకొదవగాఁ గోర్కి భావింపు"

మనిన నచ్చెరువంది యాత్మ భావించి - దనుజాధినాథుఁడు దానవి కనియె.

“జ్ఞాతివధంబు నీచన్నవిధంబు - ఖ్యాతి వింటిని గంటి నది యటు లుండె!

నోరామ! యారామునురుసత్త్వ మెంత? - యేరూప? మేప్రాయ? మెంతటివాఁడు?

అతనితమ్మునిరూప మది యెట్టి? దతని - సతి యైనసీత యేచందంబురూపు?

చెప్పుమా; నీవు చూచినతెఱం గెల్ల - దప్పి తీరుతు రక్తధారల నీకు”




శూర్పణఖ శ్రీరాములరూపాతిశయముఁ దెల్పుట


నా విని యాశూర్పణఖ యిచ్చఁ బొంగి - రావణుతోడ నేర్పడ నిట్టులనియె.

“నున్నతోన్నతవక్షుఁ డుత్పలశ్యాముఁ - డిన్నిలోకములకు నెక్కుడువాఁడు

మిగులఁ జక్కనివాఁడు మిహిరమండలము - దెగడు తేజమువాఁడు ధీరవర్తనుఁడు720

నాజానుబాహుఁ డుదగ్రవిక్రముఁడు - రాజీవనేత్రుండు రామచంద్రుండు

నతఁడె పో ఖరదూషణాదిరాక్షసులఁ - గృతమతి నొంటిగా గెలిచినజోదు

హేమవర్ణుఁడు గాని యిన్నిచందములు - సౌమిత్రి రఘురాముచందంబువాఁడు

వాఁడెపో నా కీయవస్థ గావించి - నాఁ డింక సీతసౌందర్యంబు వినుము

తెఱఁగొప్పఁ జూచితి దేవకామినులఁ - దఱిగొని చూచితి దనుజకన్యకల

కేలిమైఁ జూచితిఁ గిన్నరాంగనలఁ - బోలించి చూచితి భోగికామినులఁ

గలయంగఁ జూచితి గంధర్వసతుల - నలవడఁ జూచితి యక్షకామినులఁ

జూచితిఁ బార్వతిఁ జూచితి రతినిఁ - జూచితి భారతిఁ జూచితి లక్ష్మిఁ

జూచితి రంభను జూచితి శచిని - జూచితి భూలోకసుందరు లెల్ల

మునుకొని చూచితి మునికన్యకలను - బనివడి చూచితి బ్రాహ్మణస్త్రీల

నాచన్ను లాకన్ను లాముద్దుపల్కు - లాచెక్కు లాముక్కు లాసోయగంబు

లాతరు లాకురు లావాలుచూపు - లాతొడ లాయొడ లాయొయారంబు

లామందహాసంబు లావిలాసంబు - లామృదుగమనంబు లాసుమనంబు

నే ముందు పొడఁగాన నేయింతులందు - భూమిజ నేమని భూషింతుఁ జెపుమ,

నెగడ లోకము లేలు నీయట్టిపతికిఁ - దగుఁగాక యాయింతి తగునె యన్యులకు?

నాయిందుబింబాస్య యాచకోరాక్షి - యాయెలజవ్వని యాకుందరదన

యామత్తగజయాన యాలతకూన - యామానినీమణి యాపద్మగంధి

యాయింతి నీయింతి యై యుండెనేని - నీయాన దనుజేశ! నీరాజ్య మొప్పు"

ననిన రావణుఁడు కామాతురబుద్ధి - మును నకంపనుమాట ముద్దియమాట

విన నొక్కతేఱఁ గంచు విస్మయం బంది - గొనకొన్న ప్రేమమైఁ గొలువు చాలించి
740

తనపాలివిధి తన్నుఁ దగిలి ప్రేరేపఁ - జని యేకతంబున సారథిఁ బిలిచి

యరదంబుఁ దెమ్మన్న నతఁ డట్ల సేయ - ఖరకరసదృశంబు కామచారంబు

